
Annotatsiya. Ushbu tezisda Qarshi magistral kanalining ayrim uchastkalarida kuzatiladigan loyqa
cho’kindilari, qirg’oq yemirilishi va gidrotexnik inshootlarning eskirishi muammolari hamda ularni
bartaraf etish bo’yicha rekonstruksiya ishlari qisqacha yoritilgan.

Kalit so’zlar: Qarshi magistral kanali, gidrotexnik inshootlar, rekonstruksiya, ekspluatatsiya, suv
ta’minoti.

Kirish
Qarshi magistral kanali Qashqadaryo viloyatidagi yirik sug’orish tizimlaridan biri bo’lib, 1975-yilda

ishga tushirilgan. Kanalning umumiy uzunligi 105,2 km bo’lib, 212 ming gektar sug’oriladigan
maydonni suv bilan ta’minlaydi. Kanalda 5 ta to’suvchi inshoot, 165 ta suv oluvchi inshoot va 3 ta suv
tashlama inshoot mavjud.

Muammoning dolzarbligi
Kanal va undagi gidrotexnik inshootlar 40 yildan ortiq vaqt davomida foydalanilgan. Uzoq muddatli

ekspluatatsiya natijasida darvozalar, ko’targich mexanizmlar va elektr qismlari eskirgan. Kanal o’zanida
loyqa cho’kindilari ko’p to’planib, kanal kesimi qisqargan.

Bundan tashqari, kanalning ayrim burilish joylarida qirg’oq dambalari yemirilgan va beton
qoplamalar buzilgan. Bu holat suv o’tkazish qobiliyatini pasaytirib, iste’molchilarga suv yetkazishda
uzilishlarga olib kelgan.

Tadqiqot maqsadi
Tadqiqotning maqsadi Qarshi magistral kanalining ayrim uchastkalaridagi texnik muammolarni

aniqlash hamda rekonstruksiya orqali suv ta’minotini barqarorlashtirish imkoniyatlarini ko’rib chiqishdan
iborat.

Natijalar
Rekonstruksiya uchun birinchi bosqichda kanalning 23,7 km qismi tozalanishi, 2 ta to’suvchi va 2 ta

suv oluvchi inshoot ta’mirlanishi rejalashtirilgan. Shuningdek, PK 366 va PK 539 dagi to’suvchi
inshootlar hamda R-4, R-24 kanallarining bosh inshootlari rekonstruksiya qilinishi ko’zda tutilgan.

Rejalashtirilgan ishlar hajmi quyidagicha: tuproq ishlari — 2415,5 ming m³, beton ishlari — 895 m³,
graviy ishlari — 390 m³ va 15 dona zatvor almashtirilishi. Ishlarning taxminiy qiymati 10 827,28 mln
so’m deb belgilangan.

Muhokama
Kanal o’zanini tozalash, qirg’oqlarni mustahkamlash, eskirgan darvozalar va ko’targich

mexanizmlarni almashtirish orqali kanalning suv o’tkazish qobiliyati tiklanadi. Bu esa suv ta’minotidagi
uzilishlarni kamaytirish va gidrotexnik inshootlardagi avariya xavfini oldini olish imkonini beradi.

Rekonstruksiya bilan birga muntazam ekspluatatsiya va texnik nazoratni yuritish zarur. Kanal
o’zanini vaqti-vaqti bilan tozalash, qirg’oqlarni nazorat qilish hamda gidrotexnik uskunalarni o’z vaqtida
ta’mirlash suv ta’minotining barqarorligini ta’minlaydi.

Xulosa
Qarshi magistral kanalining ayrim uchastkalarini rekonstruksiya qilish suv ta’minotini

barqarorlashtirish va gidrotexnik inshootlarning ishonchli ishlashini ta’minlash uchun muhim ahamiyatga
ega. Rejalashtirilgan ishlar natijasida 212 ming gektar maydonda suv ta’minoti yaxshilanishi va qishloq
xo’jaligi ekinlari hosildorligi 3–5 foizga oshishi kutilmoqda.

